
	ЗҮҮДНИЙ ТАЙЛАЛ

	 

	Орчлонд эхлээд гал төрж, тэгээд ус төрж, тэгээд уул төрж, бүүр сүүлд нь хүн төржээ. 

	(Өврийн дэвтэрт)

	 

	НЭГ. СҮСЛЭН СҮЖРЭХИЙН ОРЧЛОН

	 

	Тугалын нүд шиг үг хэлэлцэх нь холгүй бүлтийлцэх ухаа хормойтой буурал толгодын дээгүүр нугын өвсний сүүлчийн үнэр, хагацал холдол сэтгэлийн эхний гунигтай тээж хонгор намиа салхин нар буруулж урсана. Дээшээ харвал хаврын сөлөө шавхсан саарал дэрсийг үлгэрлэх өлөн цагаан үүлс толгодын салхинд бурантаглуулсан мэт мөн л эсрэг зүг намуухан хөвнө. Зөнгарав ч ялгалгүй орж байгаа нарнаас уймчин зугтах мэт салхин уруу салбаганан алхална. Бодол нь хөлийг нь туших тул их л удаан явах аж. Суварга хэмээн алдаршсан тугалан нүдэн толгодын цаахна Сүмбэр хайрхан нь торолзоно. Зөнгарав зогслоо. Хүн зогсоход уул нь бас зогсох шиг болов. Уул хүн хоёр өөд өөдөөсөө явж байгаа юу даа, тэгээд нэг нь зогссонд нөгөө нь бас зогсчхов уу даа гэлтэй.

	— Нэг, хоёр, гуу р рав, дөрөв, таав, зуургаа а, долоо, найм, ес!.. гэж тоолсноо:

	«Ес л байна шүү дээ! Яахлаараа миний зүүдэнд долоо болж ордог билээ. Долоо муу ёрын тоо, долоо болсон юм дорхноо дуусдаг гэж аав хэлдэг сэн... Тэгэвч толгодоос минь юунд л хорогдох билээ?.. Үгүй юм аа, хорогдож болох юм. Монголчууд бид хэчнээн овогтой байлаа даа! Жарчиуд, жадаран, баарин, бэлгэнүүд, бүгүнүд, хатагчин, салжид, боржигин, еншэбу, тэмүүгээн... гээд арваар биш зуугаар хэлэлцэх овогтой байв шүү. Одоо овогтой хүн ер алга. Овог чинь хэн бэ гэхлээр эцгийнхээ нэрийг хэлнэ. Эцгийн чинь овог хэн бэ гэхлээр эцгийнхээ эцгийн нэрийг хэлнэ. Тийм олон овог алга болчихсон юм чинь нэгэн хоёрхон овоо толгод алга болохыг хэн байг гэх вэ? Ер нь тэгээд би л гэхэд юу шиг сайн сайхнуудаасаа салчихсан явна билээ? Ингээд харьтаа чирсэн хүйлэн хөх чоно шиг хашраа долингор болдог юм шив дээ!..» Ингэж Зөнгарав өөртэйгөө ярьжээ.

	Тэгээд холоос тэмцэж одоо л нэг нутгийн бараа үзсэн хөгшин хөвхөр ат мэт суварга есөн толгодынхоо зүг хөлөө чирсхийн гувар гувар алхалж гарлаа. Толгойгоо духайж урт хүзүүгээ гүрдийлгээд баахан бөхийсхийжээ. Өлөн хиртэй хөх жигүүн бүсээр хөөргөж бүсэлсэн тохой суга цооронхой хуучин цагаан шаргал тэрлэгийн нь оготор хормой хөлөө тавих бүрийд өвдөг дээр нь тэмээн зогдор аятай намсалзан бууж үзэгдэнэ.

	Зөнгарав суварга есөн толгодтой, Сүмбэр хайрхан уултайдаа өөрийгөө баян гэж боддог байв. Амьд явахаас алхах залхах мөч байсан ч уул толгод хоёроосоо уйдах өдөр байсангүй. Жигтэй хачирхалтай нь хүнтэй хуваалцаж болдоггүй баяр гуниг хоёрын аль алиныг эдэнтэйгээ, энэ уул толгойд хоёртойгоо хуваалцаж болдог байсан юм. Зөнгарав ууландаа уяатай үүгээрээ зовлон хийсэн, үүнийгээ жаргал болгосон хүн аж. Харин хүн болгон өөр шиг нь иймийг мэддэггүй, хүн болгон өөр шиг нь иймгүйг бас мэддэггүй явсаар өдийг хүрчээ.

	Сажлан сажилсаар суварга есөн толгодынхоо нэгэн дээр гарч ирлээ. Сүмбэр хайрхан нь бэлээсээ оройгоо хүртэл алган дээр нь суурилсан мөнгөн ембүү мэт тод үзэгдэв. Амьсгаа нь давхцаж цээж нь багтарч байлаа. Өврөө суйлан дугуй хайрцагтай улаан дүнс гаргаж сонинд ороон хэд соров. Баруун гар нь зургаан хуруутай болчих шиг үзэгдэнэ.

	Өчигдөр шөнө үгээр зодуулсан.

	— Чамд илүү цагаа оруулаад манаачийн гурван зуун төгрөгөөс өөр юм байхгүй шүү дээ. Чи нэрэлхүү болохоос гуйлгачин хүн, сэтгэлээсээ гуйж л яваа гэж хэлүүлсэн. Ясаа өвдөхийг мэдэрч, хоолой руу нь босож ирсэн гашуун нулимсыг гүлхийн залгиад зангирч сааралтсан дуугаар:

	— Худлаа, худлаа! Би баян явсаан! гэж хашхирч билээ. Ирмэлцэх нүд, доогтой долингор инээмсэглэл дунд түүний хэлсэн энэ үг хэдий увайгүй ядар сонсогдсон ч худалгүй цагаан байж билээ.

	Гэтэл ядарсан эрийн үгийг нулимж:

	— Чи шоронгийн хоногоор л баян явсан байх шүү дээ! гэж амыг нь таглацгааж байв. Энэ үнэн. Гэвч эцсийн үнэн бас биш байжээ. Тэгээд нойргүй гэхээр хонож өглөө эртлэн босоод хүнтэй хуваалцаж болдоггүй гунигаа уул толгод хоёртойгоо хуваалцахаар Сүмбэр хайрхнаа зүглэн алхсан нь энэ ажээ.

	Цангасан хөгшин ат бага гарын онгоцтой усыг ховх сорох мэт Зөнгарав сонинд ороосон тамхиа ховх сороод уртаар санаа алдсанаа нулимс хурсан нүдээ анивчлуулан байж тэртээ холхон цайвалзан ухаарах Сүмбэрийхээ оройг ширтэсхийлэн саатлаа.

	— Ай, хөөрхий! хэмээн дуу алдав. Тэгээд сэтгэлдээ өчиглөсөн нь: «Би гэдэг хүн азарга азарга адууг «ай» хэмээн хураадаг. Тэмүүгэн Цэрэнгийн Цагаан нэрт аавын хүү явж билээ. Тэмүүгэн гэгч овог минь. Цэрэн гэж өвөө минь. Цагаан гэж эцэг минь. Үүнийг хэн мэднэ? Сүмбэрхайрхан та л мэднэ. Мөнгөн мөнгөн хазаарыг шаргиуланхан өргөж мянгаар биш ч зуугаар тоолох хүлгийн дэлэнд асаж явсныг минь хэн мэднэ? Сүмбэрхайрхан та л мэднэ. Баян явсан ч бардам байсангүй ээ. Энхрий явсан ч эрх байсангүй ээ. Эцгийн уургад залгаас нэмэн гүүн зэлээ уртасгаж мэдэх л хүү байсанж дээ. Үүнийг хэн мэднэ? Сүмбэрхайрхан та л мэднэ. Бас би гэдэг хүн Асар Басар хоёр нохойтой, өл халзан хэцийн улаан хоёр бууртай, тогоон чинээ сүүлт шар халзан ирэгтэй, Заяагарав нэрт дүүтэй, Бадамхорол хэмээх Цэцгэнхүрд нэрт амрагтай явсан шүү дээ. Үүнийг хэн мэднэ? Сүмбэрхайрхан тал л мэднэ. Суварга толгодоор зунждаг, Мааньтын хөндийгөөр хаварждаг, Далайн говьдоо намарждаг, таныхаа бөөрөнд өвөлждөг дөрвөн орон, дөрвөн цагийн хүү явж шүү дээ. Үүнийг хэн мэднэ. Үүнийг... Тэмүүгэн овгийнхон есөн үе тахиглаж тойглосон Сүмбэрхайрхан та л мэднэ. Би өчигдөр нударга өргөх ёстой байсан ч наранд таныгаа орхиод шоронд дахин очихгүй гэж лав бодсон шүү. Үүнийг хэн мэднэ, Сүмбэрхайрхан та л мэднэ».

	Өчиг нь дуусжээ. Нулимс хурсан нүд нь чичирч, тэр нүд дээр хөөрсөн нарны туяанд бамбартан гэрэлтэнэ.

	 

	ХОЁР. УРИГДАХ ИРЭХИЙН ОРЧЛОН

	 

	Гадаа эмээлийн дөрөө ханхийхэд

	Гэрт галын хайч ганхийнэ.

	 

	Зөнгарав ээж ааваас Заяагарав охин дүүгийн хамт хоёулхнаа ажээ. Анхан л эцгийн нь зүүдэнд ч ингэж л ихэрлэн орж ирсэн юм санж.

	Өгүүлэх нь: Эдүгээгээс тавин гурван жилийн тэртээх мянга есөн зуун гучин таван оны хөхөгчин гахай жил. Яргуй нүдэлж, ямаа гүйцэгдэхгүй болох улирал. Нутагтаа дунд гарын баян Тэмүүгэн Цэрэнгийн Цагаан нэрт эр холын тэртээх Номины ууланд адуугаа оторлож ирээд цайлж тухалсны эцэст залуу гэргийдээ:

	— Мядаг аа! Чи бид хоёр одоо л үртэй болж магадгүй нь. Чамайг би өвөр дээрээ хүү охин хоёр зэрэгцүүлчихсэн хөхүүлж байна гэж зүүдэллээ гэж сугалдаргалсан баруун ханцуйгаа тэмээний мэт бадируун том өвдөг дээгүүрээ авчирч тохоод нүүр дүүрэн баяртайгаар хөөрчээ. Тэр зуур «Та минь! Зүүд бол ердөө л зүүд юм биш үү дээ?..» гэж тэвдэж халагласан Мядаг юу хэлэх, юу эс хэлэх ухаанаа олохгүй галдаа аргал нэмсэн болж үүлгэртэн суулаа. Энэхэн хурамд зэллэн ирэх шувуудын бас нэгэн ганганаан Мядагийн гар дахь галын хайчны ганхийх чимээтэй айзам хослон, сонсголонт яруу дуугаа тоононы гэгээвчээр нь асгаруулсаар өнгөрч байв.

	Өөрийн нь бэлэг дэмбэрэл дүүрэн үгийг сонсоод Мядагийн сэвхтэй борхон хацар сүүдэртээгүй ч гэрэлтсэнгүйг Цагаан ажиглажээ. Харин баярлуулах гэж хэлсэн үг нь үүлгүй тэнгэрийн аянга болж ханийн нь цагаан сэтгэл рүү буусныг тэр эр анзаарч тогтоож чадсангүй. Гэтэл Мядаг нь юу бодно? Тэр ертөнц юу гэгч болж байнам билээ?! Тооныг нь голлож өнгөрсөн шувуудыг ганганааны нь хамт, ойрмогхноос суварга есөн толгодоор нь хүүшлэн цэнхэртэх болсон униарын хамт, зүүднийхээ цагаан тайллын хамт эр нөхөр нь тэртээ жил өөрийг нь богтолсон шигээ эмээл дээгүүрээ сундалдан авчраагүйг, бас сундалдан авчирсныг Мядаг хүүхэн үр хүлээсэн мөнхийн тарчилгат, үр ирэхгүй болуужин гэх мөнхийн хар совинт бодлынхоо альхан нэгэн гэгээт буланд мэдэж мэдэрч, нялхарч дэвтэж суусан хэрэг. Галын нь хайч ая гинших мэт дуугардгийг бас анзаарч тогтоосон хэрэг. Нөгөөтээгүүр хадамд ирээд таван жил хүүхэд төрүүлээгүй яваа бүсгүйн сэтгэл тэр бүхэнд хууртан дүүрч, дэвэрч цэнгээгүй нь юу сан билээ гэвээс тэр болгон дүүрэн нь хагасыгаа гүйцээж чаддаггүй хорвоогийн хатуу хахингийн учир аж. Нөхрийнхөө гэнэн баярыг хуваалцаж нуур нугас шиг загнаагүй нь Мядаг хүүхний буруу биш юм. Гэргий минь инээнэ хөөрнө гэж Цагааны бодсон нь эндүүрэл болжээ.

	Гэвч гох мултартал горьдлого тасрахгүй ээ гэдгийн үлгэрээр тэр эр завилаа суудал дээрээ том цээжээ давуулсхийн арван тав дүү эхнэрийнхээ амнаас унах хөөртэй үг, нүднээс бадрах гэрэлтэй очийг хүлээсээр л байлаа. Эхнэр нь чимээгүйхэн л суусаар. Хааяа нэг хүйлэн хөх чоно ч юм уу, сүүлээ хаялан гунхалзан шогших улаан үнэг дайралдахад муу цахиур буу нь гацаад ингэж л дүлий дүмбэд болчихдогийг Цагаан санав. Тэгээд инээмсэглэлээ. Сайхан ханиа муу буутайгаа зүйрлэсэндээ тэр. Өлгүүрийн наахан хүрэн хөмөн дээр сарлагийн тугал шиг хүглийх пойлоосон цагаригтай агар зандан том хувин нүдэнд нь тусна. Хүлээх хүлүүлэхээс хэцүү. Агшин хурам агаруу агаруугаар урсах ус шиг асгаран өнгөрч байгааг Цагаан мэдэрнэ. Мядаг хүүхэн доошоо харж хар цагаан дуугүй л сууна. Үгийнхээ хариуд баярын инээмсэглэл горилсон нөхрийнх нь цээжинд хяруут намар унаж, усны шувууд дулаан орондоо буцчих шиг тийм л удаан бодлогошрон сууна.

	Тэгтэл тооноор нь яруу ганганаан дуугаа садааруулсаар дахиад л галуун зэл өнгөрч сонсогдлоо. Мядагийн гар дахь галын хайч нэгэнтээ ханхийжээ. Мядаг галаа сэргээсэн нь тэр. Хөх, улаан, шаргал өнгө гурвалсан хомоолын дөл тулганы голоос өрвөсхийн бадрахуйд «Гал манах заяанд төрсөн ийм бурхан намбат эмээс яав ч нойтон сормуустай үр тосохын хувь надад бий!» гэж Цагаан хатуу бодно. Харин нэг л мэдэх нь ээ:

	— Харж байна уу, Мядаг чи? Цаг ээнэгшин жирэмсэлж байна гэжээ. Энэ бол итгэлийн, бас бухимдлага ба эгдүүцлийн мөн шаналгын үг аж.

	Эхнэр нь энгэрийнхээ товчийг оролдосхийн сүүрс алдсанаа, бодлогоширсон харцаа буулгаж, амаа нээхэд Цагааны нүд дэрхийн босох хос ногтруу адил сэрвэсхийн өргөгдсөн байлаа.

	Мядаг:

	— Та минь ийм л гэнэхэн юм сан бил үү дээ. Зүүд үнэн хоёр өөр болуужин!..

	— Чи их дотуур хүн. Бодсоноо л зөв гэж бодно. Би гэнэн цагаан хэр нь дутуугаа сүжиг сэтгэлээр нөхөх гэдэг, нөхөж чаддаг ч билээ.

	— Яах вэ дээ, та минь зүүдэндээ ч гэсэн үртэй яваа тань жаргал болог! гэж хэлээд Мядаг дуугаа хураачхав. Тэнгэр тасхийж уул дайвах мэт Цагааны цээж доргиж байлаа. Хүлээлгэж, хүлээлгэж, хань нь тиймхэн л үг хэлж дээ. Гэвч эр хүн удалгүй тайвшраад нэгийг бодов. Залуу эхнэрийнхээ нүдийг харуулдан байж сахал дороо жуумалзан инээмсэглэснээ Цагаан:

	— Аа чи тэгнэ вий, муу дамшиг гэнгээ давхиад бослоо. Голомтынхоо урдуур нар буруу тойрон зэрлэг барс шиг дүүлэн хажууд нь ирсэн эр нөхрийнхөө догшин сүрлэг царайг Мядаг хүүхэн огт хүлцэнгүй авч, эмгэнэл цөхрөл дүүрэн нүдээр төв төвшин харж угтжээ. Өөрөө хүний гар сэтгэлээр бүтсэн, өөрөө зовлон жаргалын амьд бүрэлбаа, үзэсгэлэн гоогийн тууль хэр нь монголын зовлонг огт хүлцэнгүй харж завилсаар өнгөрөөж буй зургийн ногоон дарь эх мэт Мядаг хүүхэн хөдөлгөөнгүй суусаар. Юу л болбол болтугай. Энэ лайтай хорвоог яана гэх билээ, би чинь гэж цөхрөн боджээ.

	Цэрэнгийн амьсгаадах нь архирах шиг л байсан юм. Уг нь уурласан болж хүрч очъё гэж шийдсэн тэр хүн одоо уурласнаа ч мэдэхгүйд хүрчихсэн зогсоно.

	— Алив ээ, би чиний хаана чинь зодох вэ? Бүр нэг хавтгайлаад өгье, яхир ярдаг дамшиг минь! гэж Цэрэн жалавч амсарт тогоог ханхийж цуурайлтал хашхирахад Мядагийн тайван хүлцэнгүй намба алдагдаж, жигдхэн хонхорхойтой хүрэн хацар дээгүүр нь гаслангийн хар нулимс бөмбөрч энгэр лүү нь асгарлаа.

	— Хүн чулуу шиг суугаад байх чинь яагаа вэ хө. Бас нус нулимсандаа холилдож хуурах санаатай юу? За тэгээд хаана чинь зодох вэ? гэж хэлэхдээ Цэрэн Мядагийнхаа сайхан нүүрэнд алга хүргэх зайгүйг гэнэт үзэж, хирдхийн цочжээ.

	— Алив чи хувцсаа тайл. Бүр тайч! Чамайг би Сүмбэрхайрхан уул, Ногоон дарь эх хоёрын нэрээр хашраана. Ямар сүжиг сэтгэлгүй дамшиг вэ чи!! Ясандаа зөн билэг авч гараагүй дамшиг уу чи! Бэтгэртлээ итгэж чадахгүй бол үр яаж төрдөг юм бэ? Үр яаж заяадаг юм бэ? Чи намайг, бас өөрийгөө бодохгүй ч, зүүдийг минь, зүүдэнд минь үзэгдсэн хүүхдүүдийг минь бод. Ангир хоёр мээмээ бод. Сүүгээр амарлиулахгүй илгэ болгож хатаах нь уу чи?! Ээ хайран, хайран! гэж хормой дээр нь гишгэчлэн орсон буур мэт цагаан хөөс сахруулж хашхичих Цэрэнгийн дууг Мядаг саахалт газрын чанадаас мэт бүүр түүрхэн сонсож байлаа. Бүсгүй асгаран асгарах нулимсандаа хоёр биеэ живүүлж алдан мэгшсээр хувцсаа тайчиж эхлэв. Тэр эм бурхан тахилаасаа буруулан зүүн урагш харж өвдөг дээрээ сөхрөн суужээ.

	«Одоо үүнийг чинь нэг нүдэж гарна даа. Одоо л нэг нүдэж гарна. Мах ясаар нь зуучилж сэтгэлд нь сүжиг итгэл хийж өгөх хуна!»... гэж Цэрэн лав бодно. Ингэж лав бодоод:

	— За чи тайчиж дуусав уу?

	— Тэг... тэглээ, дуу... дуу... ссслаа. Намайг алса... нчу бо...лноо! хэмээн Мядаг эрүүгээ дагжуулан мэгшсээр нөхрийнхөө нүд рүү харцаа бүдгэрүүлсээр уугчин хэлэв.

	— Юуны чинь алах! Харин чиний ганц бие чинь цөөдөөд чамайг олон болгох гэж... би чамаас, чи өөрөөсөө үр нэхэж байгааг, бас чи үр хайрлаж заяаж чадна гэдгээ мэдэж байна уу, үгүй юу?!..

	Гэрийн эзэн ингэж халаглан ахарчилж байснаа нүдээ гэнэт аяганы чинээ болгон мэлтийлгээд дуугаа хураав.

	«Хөөе, энэний чинь гэрэлт мэлмий мэгшиж байна шүү дээ. Хүний нүд бас мэгшдэг байх нь ээ, та минь» хэмээн хурайлан боджээ. Энэ л бодлоос үргэв үү гэлтэй тас хар өнгийн шувуу цээжин дотроос нь дэрхийн нисээд явчих шиг болов. "Бариад балбачихъя, балбаж л орхиё" гэх сэтгэлд нь төрсөн адгуу бачимдал холдоорхон замхарч байв. Бас эхнэрийнх нь биед атгасан гар, дэлгэсэн алга байтугай хурууны өндгөөр ч чичлэх зай байхгүйг тэр эр үзжээ. Мөнгөн суварга хоёр мээм, эвхэрсэн цагаан мөрөн бие, зулсан хөвөн хэвлий... хаана нь гар хүрч, хаана нь ч зодох юм билээ дээ!

	Цагаан бараг хэзээ ч авч үзээгүй хир даг суусан хар хумсаа алгандаа шигрүүлэн байж гараа хэдэнтээ атгаснаа тэнийлгэн алгаа дэлгэж, цээжээ ханан хад шиг болгож санаа алдаад:

	— Дамшиг минь ээ, чи минь ээ! гэв.

	— Аан, зод доо зод зод. Албаас амь минь, хуулбаас арьс минь!..

	— Чи бүү тавла! Бас их мэргэн дамшиг байх нь. Надад уурга атгах гар заяаснаас аз дутаж чамд хүрэх гар заяасангүй. Ээ халаг! Харин чамд...

	— Харин надад юу гэж?

	— Харин чамд үр удамлаж угсаа залгах бие заяаснаас, надаар зодуулах бие заяасангүй. Яадаг юм билээ дээ!

	— Үгүй үгүй, та намайг зод! Занч! Намайг хашраа.

	— Үгүй, чадахгүй нь, зодож чадахгүй нь! Чи зүгээр л миний хэлэхийг сонс. Хүүхэдтэй болоход чи бид хоёрын хайр хүрч байна. Харин сүсэг чинь л хүрэхгүй байна. Чи санаж байна уу?..

	— Юуг тэр вэ, та минь!

	— Анхлан манайд чи ирж дэр нийлүүлсэн шөнө: «Чи юутай билээ, би юутай билээ» гэж би чамаас асуусан. Тэгэхэд чи: «Надад аав ээжээс үлдсэн энэ мөнгөн цутгамал цагаан дарь эх л байна даа! Харин танд минь азарга азаргаар адуу бий. Сэтгэл маань дундын хөрөнгө юм даг уу даа» гэж айхтар хэлсэн. Тэгэхэд чинь би чамайг таалаад Дарь эх, сэтгэл хоёр үнээн. Харин адуу мал гэдэг чинь юу л бол. Хуланцын хуланц бор гэрээ энэ нутагт шийрлүүлснээс эхлэн миний найман үе тахиглаж тойглож байгаа Сүмбэр хайрхан уул бий. Цай сүүнийхээ дээжийг өргөж, чи тэр уулыг сүсэглэн дээдэлж яв. Манайхны ес дэх үеийг ууланд минь үлдээх хүн гэж чамайг би гэртээ богтолж авчирсан. Энэ уул одоо чи бид хоёрын уул болог!» ингэж хэлсэн гэж нөхрийгөө ярихад, Мядаг арван таван настай анхлан ирж байсан шигээ ногтонд дасаагүй унага адил хачин өхөөрдөм харж, сормуусаа цацлаад, дотуур зөөлөн мэгшиж, сааралтсан хоолойгоор,

	— Тийм байна аа. Таны зөв байна. Би өчгөө тавья! Хайрханаа би сүсэглэсэн болж явснаас сүсэлж байсангүй. Сүмбэрхайрхан уулын тахилгад морь, хувцас, бие гурваа л гайхуулъя гэж бодож явлаа. Тандаа сэтгэлтэй ч залуу эрсийн нүдэн дор тантайгаа хамт явахаас зовдог байлаа. Одоо яана аа! гэж ярив.

	Мядагийн өчиг хүүрнэлд эм биеийн хатуу хар үнэн, өөрийгөө зэмлэх зэмлэл, өшрөх өшрөл, юу нэгэнд итгэх мөчид итгэл тэр итгэлийн саармагжин алдуурах болзол цугаар байж билээ.

	Цагаан:

	— Шүтээн минь биднийг үзэж байна шүү? гэвэл Мядаг айсан нүдээ аяархан өргөж, хоймрынхоо авдар луу далдичин харжээ. Үнэхээр галын сүүдгэр гэрэлд тохойн чинээ мөнгөн дарь эх бурхан эр эм хоёрын явдал суудлыг номлолт залбирал мэлмийгээр сүслэн уншиж байлаа. Мядаг:

	— Аймаар юм, аймаар юм, хэмээн дуу алдав. Цагаан:

	— Айх юмгүй ээ! Харин чи Дарь эхээ битгий ингэтэл нь зүлгэж арчиж байгаач. Энэ чинь цалин цагаан мөнгө биш, энэ чинь шүтээн шүү. Шүтээн цалин мөнгө болсон цагт хүн чөтгөр болно гэсэн үгийг сана!

	Мядаг уруулаа өмөлзүүлэн шуухитнаснаа;

	— Чөтгөр хүүхэд төрүүлдэггүй биз дээ? гэв. Тэгснээ эр нөхөр, бурхан хоёр луугаа ээлжлэн харж, нулимсаа ч арчилгүй асгаруулан мэлмэрүүлэн уйлж гарлаа.

	Цагаан эхнэрээ хувцаслаж дуусаад:

	— За чи бос. Хоёул шүтээндээ мөргөчхөөд гадаа гаръя гэжээ. Зул барьж өргөчхөөд, шүтээндээ мөргөчхөөд тэднийг гадаа гарахад хэдий нь үдшийн бүрий унаж, Сүмбэрхайрхан уул харагдахгүй болсон байв. Хүүхэн огцом эргэж нөхрөө тэврэх аядаад, Сүмбэрхайрханаа бүрмөсөн алдчихсан юм шиг:

	— Одоо яана аа! гэж дуу алджээ.

	— Яах юу байх вэ? Гэрээ ес эргэчхээд ор! гэж Цагаан аяархан хэлэв. Аргадсан ухаан нь тэр байжээ. Тэр хоёрын аль аль нь шүтээнд зултай, ууланд нартай мөргөдгийг мэддэг байж билээ!

	Тэр цагаас хойш бүтэн жил хагасын дараа Мядаг нярайлж, хоёр хүүхэд төрүүлсэн аж. Заяагарав нэрт охин дүү дагуулсаар Зөнгарав хөвгүүний Монголын гэгээн оронд уригдан ирсэн ёсон ийн бүлгээ.

	 

	ГУРАВ. ХӨӨГДӨХ ОДОХЫН ОРЧЛОН

	 

	Хүн үлддэг учраас 

	Хүн үхдэг ажгуу

	(Өврийн дэвтэрт)

	 

	Өрөөний хаалгыг зөөлөн тогшоод хөгшин хөвхөр ат мэт хөлөө чирсээр Зөнгаравыг ороод ирэхэд сум нэгдлийн дарга, намын үүрийн нарийн бичгийн дарга, уурхайн ерөнхий инженер гурав ам угтуулаа хүлээсэн гурван том бөх шиг данайн сууж угтжээ. Түүнд үгийн чөлөө олгохгүй гэсэн мэт түмний дундаас яагаад ч юм бэ «боохой» хоч олсон сум-нэгдлийн дарга Янсан,

	— За Зөнгарав согтуу гуай ингэхэд шараа тайлсан уу даа? Өчигдөр умаа хум болчихсон нойтон эсгий царайлаад хэвтэж байх чинь юу билээ! Ажилгүй хүн хаанаасаа ингэж архи олоод уугаад байдаг байна аа? гэхэд намын үүрийн дарга хэзээний сурмаг зангаараа үгний нь үзүүрээс шүүрч,

	— Бидэнд л нүдний гэм юм. Чиний архи гэдэг тэнгэрээс асгарч унадаг юм уу, газраас ундарч урсдаг юм уу? гэж тавлав. Тэнгэр гэснээс ерөнхий инженер орох орохгүй нь үл мэдэгдэм бүүдийгээд толгой дээрээс дарж унах гэж байгаа хаврын саарал тэнгэр мэт дүлий дүмбэрхэн янз үзүүлж сууна.

	Хэрвээ хэлэлцэх үгийг дугараа хэмээвээс үгийн дугараа Зөнгарав дээр иржээ. Түүний өгүүлэх нь:

	— Өнөөдрийн шарыг архиар тайлахгүй ээ.

	— Тэгээд юугаар тайлах нь вэ? Өөхөөр тайлах нь уу? Шар сэмжээр үү? Энд харамсалтай нь эм сүвтэй юм алга, гэж хэн нэгэн нь зовлонт эрийг үгээр мөлжиж, шоглоом тоглоом болгоход цаад хоёр нь пар пархийн инээлдэв. Зөнгарав,

	— Үгүй ээ, архиар бус үгээр тайлна. Архины шарыг үгээр тайлж бас болдог юм. Гурван жилийн тэртээ би манаа манаж хонохдоо энэ ерөнхий инженаар нарын хэдэн залуутай архидчихаад шөнөжин хар хэлээр нь зодуулсан юм. Зүүдээ манаж хоносонд яасан гэж санана? Сүмбэрхайрхан уулыг минь манаж байдаг суварга есөн толгодынхоо нэгийг алга болсон байна гэж зүүдэлсэн шүү. Өглөө нь бээрч бэдэрсээр явж хүрээд тоолсон чинь тоо толгой бүрэн бүтэн яг есүүлээ байдаг юм байна! Тэгээд би нэгнийх нь орой дээр гарч өчил өчиж, цацал цацсан даа. Тэгээд л архи гарч бие тавирч, сэтгэл эгээрээд, шар, гомдол хоёр зэрэг тайлагдах нь тэр!.. гэж хэлсэн нь яахын аргагүй хэнхдэг цээжиндээ үүцэлсэн их ярианы эхлэл байлаа. Цаад гурав нь ч команд авсан байлдагчид шиг гурвуул гурвуулаа гараа салаавчилж ширээн дээр тавиад, анхааралтай нь аргагүй номхноо суухаас аргагүйд хүрсэн байв. Хаалга онгойж хэн нэгний:

	— Орж болох уу? гэсэнд намын дарга:

	— Бид ажилтай байна аа, хүлээж бай! гэх нь Зөнгаравыг амьдралдаа баярлуулаагүйгээр баярлуулж билээ. Сэтгэл нь хөнгөрөөд, бодол нь хүлэг мэт хурдан, ухаан нь их тал мэт цэлгэр болчихлоо. Дотор ертөнц гэдэг цаг болоогүй аваас бул чулуунд ч эс дарагдах, цагаа ирэхлээр өргөсхөнийг авахад ч тэнгэр мэт цэлмэж тал мэт амарлидаг ид шидийн нууц нуудгайтай увдистан ажгуу.

	Зөнгарав ярьж тэд сонсов.

	— За тэгэхлээр та нарын буруугаар биш ч миний зүүдэлснээр болжээ. Би саяхан болтол суварга есөн толгодтой, Сүмбэрхайрхан уултай хүн явсан! Суварга есөн толгодыг маань Алаг зүрхэн хэмээх зүүн толгой одоо алга болчхоод байна. Цаашид хэрхэхийг бурхан мэдэхгүй хүн л мэднэ. Энэ ерөнхий инженаарын зааж зааварласнаар Алаг зүрхний баруун суга руу бүлдваазар гэгчийн ган соёотой мангас шанага хомхой нь аргагүй дүрж шорооноос нь утгахад би харж зогссон л доо. Тэр төмөр миний улаан суга руу хутга болж дүрсэн юм. Би тэсэлгүй, бас хэр хэмээ мэдэлгүй хэрүүл шуугиан үүсгэж зодоон цохион болгосоон. Маргааш нь ажлаас халагдаж, долоо хоногийн дараа зургаан сарын тэнсэн хүртсэн. Тэгээд өдгөө болтол архиар хоол хийж, айлаар гэр хийж, үлдсэн найман толгодоо дотор ухаандаа манасан болж ил уурхай гэгчийн өлөн тоосыг одоо болтол сүү шиг залгилж явна. Төрсөн хэр нь төөрмөл ганц хүүтэй. Түүнийг би улбаа нярайгаас нь мэдэх боловч тэр намайг таних төдийхөөн. Бид хоёр бие биеэсээ дөлдөггүй ч яах вэ хорвоогийн лайгаар таталцах хүчнээсээ, түлхэлцэх хүч нь илүү байдаг юм. Зүрх сэтгэлдээ Цэцгэнхүрд гэж өхөөрддөг Бадамхорол нэрт сайхан амраг хань минь, Заяагарав сайхан дүүтэй минь хамт амиа өгөөд нэгдлийн хэдэн хонийг аварсныг та нар мэдэхгүй ээ. Энд чинь өөр дарга нар байлаа.

	Манай сум-нэгдэлд дарга даамал солигдох нь өдөр шөнө солигдохын л ижил. Хоёрынхоо амийг нэхэж мянга мянган лантай тэнцэх мөнгө авна гэж хошуу гулсаж, аймаг алгасаж зарга хийгээд сохор зоос ч ололгүй, харин ганц хурдан борлог морио харшааж алсан нь шан харамж нь болж билээ. Саяын ярьдаг төөрсөн төрөл нүгэлт үр минь Цэцгэнхүрдээс минь хоцорсон хэрэг шүү дээ!.. Хүний амь мянган лан гэдэг худлааг тэгэхэд л мэдсэн. Уг нь би нэгдлийнхээ ядууст буяны хандив болгож өргөх гэсэн хэрэг л дээ. Зуун найман ланг нь Гандандэгчилэн хийдэд бариад, зуун наймыг нь хүүдээ хадгална гэж тооцоолсон сон. Хурдан борлогоо үгүй хийгээд «Солиот» хочтой үлдэж байлаа. Тэгж мал хүнээсээ үнэтэй болсон цаг иржээ гэдгийг ухаарсан хэрэг. Мал буянтай ч тэнэг хүнийг «мал» гэж хараадаг цаг оджээ. Тэгэхлээр нь тэсэл үгүй бас нэгийг сэдэв ээ... Би гэдэг хүн азарга азаргаар адууг «ай» хэмээн хураадаг Тэмүүгэн Цэрэнгийн Цагаан нэрт аавын хүү явсан юм. Тэмүүгэн гэдэг овог минь, Цэрэн гэж өвөө минь, Цагаан гэж эцэг минь. Үүнийг сүмбэр хайрхан уул, суварга есөн толгод минь л мэднэ ээ. Би баян явсан ч бардам байсангүй ээ. Энхрий явсан ч эрх байсангүй ээ. Эцгийн уургад залгаас нэмж, гүүн зэлээ уртасгаж мэдэх л нэгэн эр байсанж дээ. Төрийн явдал буруутсанаас миний заяа хөмөрсөн юм... Хүн намайг өвчирөхсөн гэдэг юм. Гэвч миний бодол одоо ч өөртөө зөв санагдана. Үхтэл үр харам гэдэг шиг би үхэхдээ ч энэ бодлоо харамлаж үхнэ. ...Бас нэгийг сэдэв ээ!» гэж би түрүүнд хэлсэн. Тэр үед та нарын хэн нь ч энд байгаагүй ээ. Яг л өнөөдрийн шиг сум нэгдлийнхээ дарга дээр ороод явчихлаа. «За би нэгдлийн хөрөнгөнөөс гурван азарга адуу, хоёр зуун хонь тасалж авна!» гэдэг юм байна. Даргын нүд дух руугаа нэг ойж, хамар луугаа нэг ойчиж байв. Учрыг гаргав аа. Миний хэлсэн нь: «Аав минь «ай» хэмээн хураадаг азарга азарга адуугаа нэгдэлд өгсөөн. Өгөхөөс аргагүй болоод л өгсөн дөө. Шөнө багийн хурлаас ирэхдээ «Буурлынхаа буяныг будаа болгоод цацчихлаа. Үнэ хөлс гэхгүйгээр хагас шуудай шар будаа ав гэж байна. Авъя гэснийг нь өгсөн юм чинь, өгье гэснийг нь авч орхив» гэж ярьсан нь одоо хүртэл санаанаас огт гардаггүй юм шүү. Хоёр сарын дараа юм сан. Модоо барьсан гуйлгачин явсан Лувсангийн Соёо гэж адуучин байх нь байтугай адуу ч байж чадахааргүй хүнд миний эцгийн буяныг маллуулахаар нэгдэл шийджээ. Аавын гуурст шарга гэж зартай хурдан хүлэг байв. Барьж унах гээд болохгүй болохоор нь Соёо тэр сайхан амьтныг буудчихсан юм. Аав минь өглөө нь сэг дээр нь очиж үзээд шөнө нь боож үхсэн дээ. Малтай хүнийг баян гэдэг, баян хүнийг муу гэдэг, хоосон хүнийг хөөрхий гэдэг, хөөрхий хүнийгээ сайн гэдэг цаг тэр үед эхэлсэн юм. Амьдрал янз янз ч чухамдаа баян хүн гэдэг уйгагүй ажилсаг (эцэг л лав тийм байсан), хоосон хүн гэдэг чинь увайгүй залхуу (Лувсан гуай, Соёо хоёр л лав тийм байсан) ийм байгаа юм. Монгол улс нэгдэлжсэн нь завхрал л даа завхрал! Би аавынхаа зүгээр өгөөд амиа дээр нь нэмсэн гурван азарга адуу, хоёр зуун хонийг авна аа!» гэж даргадаа ярив шүү! Дарга хэлж байна. Нэрийг нь Дамбий гэдэг сэн. «Чи эрүүл байна уу?» Би баахан адарч: «Миний эцэг азарга азаргаар адуу, хоёр зуун хонио нэгдэлд өгсөн нь үнэн шиг, эцэг минь бухимдахдаа боож үхсэн нь үнэн шиг тийм л үнэн, тийм л эрүүл юм би ярьж байна» гээд тавьчихлаа. «Гар!» гэж байна. Гарлаа. Хэдэн хоногийн дараа нэгдлийн хөрөнгөнөөс хорин шилмэл хүлгээ тасалж туугаад ёстой л хошуу гулсуулж, аймаг алгасуулж худалдсан даа! Тэгээд тэр цагийн ханшаар зуун найман лантай тэнцэх мөнгийг хүүгийнхээ нэр дээр банканд хийж, үлдсэнийг нь Цэцгэнхүрд гэргий, Заяагарав дүү, хан эцэг гуравтаа буян болгож Гандандэгчинлэн хийдэд өргөчих нь тэр. Гурван сарын дараа гэхэд дээрэм хулгайн хэрэг, улс төрийн яриа цуурхал, танхай балмад энээ тэрээ нийлээд арван таван жилдээ сугарахааргүй шоронгийн хадаас болоод явчихдаг байгаа. Хэргээ нэмсээр «Аавын» хийморь хорь гаруй жил завилчхав. Тавигдаад ирэхэд хүү маань гуч гарчихсан сум нэгдлийн төвд хэсгийн байцаагч хийж байлаа. Одоо ч эндээ. Төрсөн төрөл нь яах аргагүй нэг байлаа ч төрд буруу харагдсан хүн, зөв харагдсан хүн хоёр элгээрээ золгохоос сөлж дөлөх нь их болчихдог бололтой!.. гэж хэлээд Зөнгарав уртаар санаа алдсан нь яриа өндөрлөсний тэмдэг байжээ.

	Сум-нэгдлийн дарга, намын үүрийн нарийн бичгийн дарга, уурхайн ерөнхий инженер гурвын хэн нь ч зориглож ам нээсэнгүй.

	Үүд хагас онгойн орж болох уу? гэж хэн нэгний зөвшөөрөл эрэх дуун гарав.

	— Болно оо! гэж нэгдлийн дарга хэлэв. Хүн орж ирэв. Хэсгийн байцаагч ажээ.

	— Өө Тэмүүгэн байна шүү дээ! Бид аавтай чинь хөөрөлдөөд сууж байна. Та хоёрынхоо эцэг хүү гэдгийг одоо л мэдлээ, хэмээн намын үүрийн нарийн бичгийн дарга хөгжилтэй гэхээр хэлж сууна. Гэвч Тэмүүгэн ч дуугарсангүй, Зөнгарав ч юм хэлсэнгүй.

	Дахиад л хаалга онгойв. Дахиад л хэн нэг нь,

	— Болно оо! гэж зөвшөөрч сонсогдов.

	Орж ирсэн цагдаа залуу даргадаа шоволзтол ёслоод,

	— Нөхөр ахмадын дуудсан ёсоор ирлээ! гэвэл Тэмүүгэн,

	— Энэ хүнийг баривчилж аваачаад шоронд хий! гэж захирангуй хэлбээс Зөнгарав хүү рүүгээ ч харалгүй дуулгавартай аяархнаа босоод, дарга нарт мэхийн ёсолсноо номхноо гарч одлоо. Хэсгийн байцаагч:

	— Гарыг нь гавлахаа мартав аа! гэвэл цагдаа:

	— Гарын ганц гав маань эвдэрчихсэн шүү дээ, ахмад аа.

	— Тэгвэл хөлийн тушаа бий биз дээ.

	— Бий.

	— Нар орохлоор очиж манахаа мартав!

	— Мэдлээ, нөхөр ахмад аа!

	Эцгийнхээ сууж байсан сандал дээр хүү нь очиж суугаад цэргийн хүний илтгэх байдлаар өгүүлэх нь:

	— Энэ хүн урьд шөнө ил уурхайн ихэнх машин техникийн мотоорыг сүйтгэжээ. Бусниулахын тулд сүх, лантуунаас эхлээд ер хэрэглээгүй багаж зэвсэг гэж үгүй. За ийм байна даа! гэж хэлээд шоволзтол суусантайгаа адилхан шоволзтол босчхов.

	 

	* * *

	 

	Даргынхаа даалгасан ёсоор нар орохын өмнөхөн цагдаа залуу шоронгийн ганц өрөөний цоожийг онгойлгож орвол түүнийг Тэмүүгэн Цагааны Зөнгарав гуай гэрлийн ил утаснаас дүүжлээд амь хальчихсан угтжээ. Залуу эр хэлэхээс л:

	— Ай хөөрхий хайран хүн. Үнэн хүн сэн!.. Эцгээс минь ялгаа нь юу билээ! гэжээ.

	Цагийн дараа сум нэгдлийн дарга, намын үүрийн нарийн бичгийн дарга, мэдээжийн хэсгийн байцаагч ахмад Тэмүүгэн цөм хүрэлцэн ирсэн байв. Хөл нь бараг шаланд тулсан учир босоогоороо бурхан болсон мэт үзэгдэх талийгаачийг тэнгэрийн суудлаас нь буулгаж дэвсгэрт хэвтүүлэхэд тамхины нимгэн цаасан дээр мурий сарий бичсэн бяцхан захидал өврөөс нь ойчжээ. Тэнд өгүүлсэн нь: «Тэмүүгээн, миний хүү сонс! Аав нь эхлээд буурлынхаа буяныг, дараа нь өвөг эцгийг чинь, дараа нь эрдэнэт эхийг чинь, авга эгчийн чинь хамт алдлаа. Тэгээд хоёул амьд сэрүүн байж чамайгаа ч алдлаа. Надад үлдсэн юм гэвэл энэ нутаг ус, Сүмбэр хайрхан уул, суварга есөн толгод минь л байв. Есөн толгодын нэг нь үгүй болсон. Өөрийн хүн, хүний төмөр хоёр дараа дараач руу нь ороход нэгэнтээ бэлэн болжээ. Би үхэх замаа өөрөө сонгосон юм шүү. Миний эвдэлж хэмхэлсэн хар төмрийн өрийг буурлын минь буян урьдчилаад төлчихсөн учир чамд лайгүй, чамд баагүй! Харин ганцхан гуйх юм байна. Хувьсгал эхлэхэд монголчууд бид овогтой байсан. Овгийг алга хийсэн үед чи ирсэн учир өвөг эцэг чинь овгоо үгүйлэхдээ чамд Тэмүүгэн нэр хайрласан билээ. Чи тэгэхлээр «Тэмүүгэн Зөнгаравын Тэмүүгэн» гэж нэр усаа бүрэн бүтнээр нь сэргээж үзээрэй. Үүнийг л гуйя. Ингэлээ гээд эсэргүү болговол эсэргүү болоорой. Ингэж чадахгүй бол надаар битгий овоглоорой. Уг нь манай овгийн халуун цус зөвхөн чиний л судсанд урсаж байгаа юм сан даа. Энэ овгийн улбааг таслахгүй гэж элэнц эцгийн чинь яаж тэмцсэнийг чамд яриагүй нь миний буруу! Чи миний өнгөрсөн амьдралаас ч, миний амьдралаас ч, миний үхлээс ч айх учиргүй. Би энэ төрд буруу харагдсан ч буурлуудынхаа тоост шастирт гэм суулгаагүй ээ. Хүүхдүүд минь, дүү нар минь та нар бүгд буурал болцгооно!»

	Дээрх захидлыг уншсан тэнд цугларагсад цөмөөр гэнэтхэн хэлгүй агаад дүлий болцгоочих мэт бие биен рүүгээ мэлтийн харцгаажээ. Шоронгийн өрөөнд зэврүүхэн агаад гадаа замбуулингийн их наран жаргаж байлаа.

